Iyaga halyeeyo ayay ahaayeen; innagana halyeeyo waynu leenahay


. .. Hum rijaalun; wa Naxnu Rijaalun.. .





Hordhac:


Kuwa gobanimada dhaliyay, halyeeyo naftooda u huray ayay ahayeen. Cudud


cadaawe ayay ka soo maroojiyeen. Silic iyo dandarro badan ayay u soo


adkaysteen. Hargal iyo hurdo ayay diideen. Iyaga oo lagu kala dhexjira ayay


dooxadaha afkaartooda iyo rabitaankooda isu gaarsiyeen. Ballamadii ay kala


xirteen ayay oofiyeen. Bulugley ayay dhalliyeen. Jamhuuriyadda Soomaliya


ayay dhisteen.


Haddii aad is-leedahay qurbe ayaan joogaa oo maxaan qaban karaa, dib u eeg


taariikhda dhow: Ummad dhan barakacday, dhul laawayaal noqday, haddane


adduun weynaha ku dhex milmay ayaa inta ay ka maarmi weyday dal; ayaa dib


inta isku abaabushay dal sameysatay, sida kayaanka Yahuudda. Inta ay weliba


is-ballaarisay, ummado kale degganaa barakicisay. Dowlad casri ah oo aan loo


geli karaynin dhisatay. Halyeeyo ayaa u kaceen oo aan ku qancin dhal-


dhallalka nolol maalmeedka ay qurbaha ku haysteen. Innagaba halyeeyo waynu


leenahay.


Ummadihii sidaasi ku barakacay, sida Falastiin, oo Qurbe ku noolka noqday,


hadda dib bay isu abaabuleen. Kuma aysan qancin darajadihii iyo hantidii


Qurbaha ay ka samaysteen. Dib isu abaabulid ayay u tafa xcayteen,


barnaamijyo ayay degsadeen. Ma cabsi gelin quwadaha wawayn oo qadiyadooda


jilaafada u dhigayay. Dood iyo dhagaxtuur iyo xabadda shaf u dhigasho ayay


is-raaciyeen. Oo halyeeyo ayaa u kacay oo Dowlanimo ayay qarka u saaran


yihiin. Innagaba halyeyo waynu leenahay.


Kambodjadii laga quustay ee dagaalka sokeye loo hibeyay, halyeyo ayaa u sara


kaceen oo maanta horumar iyo dib-u-dhisid dal ayay u guntadeen. Kuwaasi waa


halyeyo, innagana halyeyo waynu leenahay.


Qurbaawi fara badan ayaa ummadahooda heeryada ka tuuray. Xusuuso


Cumar-El-Khayaamka Waqooyada Afrika amase Al-Khemeynaha Iraan, Dowlada


waaweyn iyo isbahaysato caalami, ayay xukunka ka direen. Halyeeyo ayay


ahaayeen, innaguna halyeeyo waynu leenahay.


Kuwii shalay hortaa kufay, sida Layberiya, kuwii adiga kula kufay, sida


Itoobiya, iyo kuwii dabadaa kufay, sida Ruwanda, bal iyagana milicso


xaalkooda sidee yahay. Waa kuwaas boorka iska jafaya. Iyagana halyeeyo ayaa


u kaceen, innaguna halyeyo waynu leenahay. Mase is- weydiisi: ... Alaysa


minkum rajulun rashiidun ? ...  (Miyuysan idinku dhex jirin qof wax garta ?).


Halgankii dheeraa ma hal bacaad lagu lisaa?!





Xiriirkii Faraacinnada Masar


Somaali, maalin iyo habeen, kuma dhalan ee waa guul qarniyo loo soo


kifaaxay. Waa arin fac- ka-fac layskaga soo dhaxlay. Waa Ummad fac weyn


dunida laga aqoonsanaa kumayaal sano ka hor. Xiriir bulsho, dhaqaale iyo


siyaasadba Faraacinadii Masar la soo yeeshay. Aagga Geesta Africa waxay ka


ahayd Ummad iskeeda u taagan oo laguma qaldi jirin Ummadaha kale oo dunida


caanka ka ahaa ee isla aaggaa ku noolaa. Lama oran jirin " Bilaadul


Xabashah" ee waxaa loogu yeeri jiri "Bilaadul Bunt". Dalkii udgoonaa.


Xiriirkaa faca wayn ee Caalamiga ah ayay Ummadda  Soomaaliyeed ka soo


jeedaa, weligoodane iskooda ayay u taagnayeen. Dhaqan wadaag iyo macbilka ay


dunida la lahayd ayaa hiddahoosda iyo dhaqankoodaba dhidibbada loogu aasay.


Hijradii Muslimiinta


Sidaas oo kale, Hijradii muslimiinta ee dalka Xabashah (Itoobiya), ayaa


ummadda Soomaaliyeed jiritaankeeda iyo iskeed u taagnaan-shaheeda door wayn


ka qaadatay. Oo waxay noqotay Kayaan mabaadii iyo xeerar iyo dhaqan diinayd


nidaam ku taagan . Halkaas oo ay ka dhalatay xiriir iyo usu socod fidin


diineyd; kaas oo abuuray ummadda geyiga Soomaaliyeed in ay isu duubanto oo


meel ay ka soo wada jaysato. Waxaa tarmay oo kobcay xeer wadaag iyo dhaqan


bulshe oo leh saldhig adag aan marna liicayn, kaas oo salka ku haya


mabaddida guud ee Diinta Islaamka.





Halgankii Culumada Diinta


Halgankii qarniyadii hore ee Axmed Gurey iyo kii bilawga qarinigan ee Sayid


Maxamed Cabdulle Xassan iyo kuwii lagu jebiyay ciidamadii Antonio Cecchi


(jabkii Lafoole) iyo Ugo Ferrandi (sahankii Luuq Ganaane), Culumaauddiinkii,


sida Sheekh Xassan Barsane, Sheekh Uways, Sheek Murjaan iyo kuwa kale oo


fara badan, ee u baabac dhigay Baadiriyaashii Jubbada Hoose iyo Shabeeladaha


hub iyo hanti ku soo weeray, si ummadda astaantooda iyo diintooda loo


geddiyo; markii Baadiriyaashaasi ay ku soo guulaysteen hawshaasi oo kale ay


ka soo qabteen Africa Ekwatooriyalka loo yaqaan.


Halgankii Gobanimadoonka ee Dhalinyarada


Halgankii dhalinyaradii qarnigan bilowga nuskiisii dambe heeryada gumaysiga


naga tuuray. Dhalinyaro rag iyo haween naf iyo hantiba u huray. Kuwa ku naf


waayay, gabdho billaddoodii iib geeyay oo halganka ku maal-geliyay, gabdho


xabsiyada ku umulay iyo kuwa dalkoodii laga musaafirayay. Dhallinyaradii


gumaysiga yiri maya, ballantiina oofiyay, suray bulugley, dhaliyayna


Jamhuuriyadda Soomaaliya. Dalkii gumaysiga kala jar jaray, isaga oo xaadir


ah, laba Geyi isu keenay ee jiilka dambe u daayey isu keenidda qaybihii kale


ee maqnaa. Inkastoo jiilkeenna, kuwa maqan isu keeniddooda ha joogtee,


Jamhuuriyaddii dhisnayd cad-cad u kqala jar-jaray.





Doorka Dhallinyarada maanta:


Dhallinyarada maanta kuwii gobannimada u soo halgamay xaggee kaga aaddan


yihiin? Mise nolosha Yurub iyo waddamada horay u maray ayaa la macaansaday.


Nalka aan damaynin, biyaha iska qulqulaya, kulayl iyo qabow hadba kaa doonto


la arkay ayaa lugaha la iska fidsaday. Su'aasha ah goormaad dalkaaga ku


laabanaysaada ah miyaad iska dhega tirtay? Dhanka kalena waa iyaga hoos


gabraaran odayaal gaboobay oo aan waxba ugu maqnayn, hal-abuur ka sugaya.


Kuwii dhumiyay gobbanimadii malayiinka naftooda u soo huray, tirtirayna


magacii Qarniyaaha qaatay soo hoyintiisa. Magacii Soomaaliyeed dhul "land" u


beddelay, dadkii Soomaaliyeedne ka dhigay reer-dhul "land-people". Haddaba,


odayga waayo-aragnimadiisa ha joogtee, xamaas dhallinyaro iyo


fir-fircoonidiisa ayay arintu u baahan tahay.


Qurbaawiga Soomaaliyeed door ma u bannaan yahay:


Cid walboo Soomaali ah door wuu u banaan yahay, hase yeeshee, waxaa lagama


maarmaan ah in la helo:


1. Rabitaan hal-abuur leh (figrad) oo ku salaysan caqli-gal


(rationality)ahaansho;


2. Mashruuc bulsho-siyaasi (socio-political based project) oo leh ujeedoyin


qayaxan.


3. In la wacyi geliyo ra"yi weynaha Adduunka, looguna bandhigo Qadiyadda


Soomaaliyeed si         xikmadaysan ee lagu qanci karo, taas oo u noqonayso


waddada lagu xaqiijin karo taageerada      siyaasadeed iyo dhaqaale ee


caalanka.


Tabaabushe iyo halgan adag in loo galo ayay arintu u baahan tahay, in waqti


loo huro, hurda dheer iyo nasiino la iska illawo ayay u baahan tahay.


Socdaalo iyo kulamo abaabul ayay rabtaa. Hawlgalkane  waxaa saldhig u noqon


kara wax-wada-qabsi loo guntado oo sida silsiladdii  isku dherersan, si loo


soo xasiliyo magaca Ummadda Soomaliyeed ee fallisay. In la helo qaab looga


faa'iideysan karo, ururada ama "institutions"ka u abuurmay ujeedooyinka


qurbo ku noolaanshaha, looguna jiheyn lahaa ujeeddooyin midaysan ee ku


abbaran himilada guud ee dib u soo celinta sharafta Ummadda Soomaaliyeed. In


loo helo halyeeyo majaraha u qabta.








Nooca ururada Qurbaha ka jira:


Ururada Qabiiliga:


Ururada qabiilka ku salaysan oo weliba jilib-jilibka ah, sida kuwa ka


samaysan dalka Ingriiska. Urururadaas rasmi ahaan Dowladdu ay u aqoonsan


tahay si maamul ahaan ay ku kala shaandheyso qaybaha (segments) bulshada


Soomaaliyeed xagga aqoonsiga, maadaama aysan jirin dokuments rasmi ah ee


lagu kalsoonaan karo.


Halkan waxaa looga amba-qaadi karaa inuu ka abaabulmo urur jaaliyad


Soomaaliyrrd ee guud ah oo u noqda dallad "umbrella", kuwa hadda jira ee


jilib-jilibka ku dhisan. Arintan waxay leedahay laba faa'iido: kow; cidda


wakiillada ka ah,  bulshada ay matalaan waxay ka haystaan wax kalsooni u eg


ambase aan niraahdo nooc "legitimacy" u eg. Haddii ururka dalladda ah laga


dhex doorto wakiiladaasi waxaa ka abuurmi kara hey'ad amase "institution"


isagana "legitimacy" leh, matali karana jaaliyadda ku nool waddankaasi.


Waxaane loo gudbi karaa in waddamada kale qaabkaasi lagu dhiso ilaa la helo


Urur ama "association" Somaalida Qurbaha ku nool afkaartooda isku soo


dhaweeya. Tan labaad jaaliyadahaas jilib-jilibka ku dhisan waxay Dowladda


Ingriiska ka haystaan wax u eg aqoonsi, taasine waxay fududeynaysaa amase


ambaqaad u noqon kartaa xiriirka ururada cusub iyo Dowladaha ay ku dhex nool


yihiin.








Ururada Xirfadaha:


Ururada kale ee hadda dhisan badanaa waxay u badan yihiin ururo qabiili ah


iyo weliba kuwa ku xiran dhacdooyinka Soomaaliya ka socda. Urururadaas waxaa


iyaga beddeli kara in loo habeyo ururo xirfad kulmisa, sida kuwa


dhakhatiirta iyo xirfadaha ay isku eeyni noqon karaan; suxufiyiinta iyo


qoraa-yaasha, xeeryaqannada iyo Diplomaasiyiinta, ururada culimada,


bulshada, ururada dhalinyarada iyo ardada, ururada haweenka? Iyo wixii la


mid ah. Kuwaasi in loo abaabulo qaab degaanno, gobollo, Dowlado ilaa la


gaarsiyo Urur dallaayad  "umbrella" u noqda mid gaarsiisan heer usu soo duma


Somaalida Qurbaha ku nool.


Khadka iyo barnaamijka Siyaasadeed:


Haddii Eebbe nafta inagu simo, In Shaa' Allaah, waxaan cadadka soo socdo ee


KULAN ku eegi doonaa mashruuca Siyaasadeed ee doorka Qurbawiga Soomaaliyeed


loo adeegsan karayo. Ha ahaadeen dhanka abaabulka Dalka gudihiisa amase


dibaddiisa, duruufaha wax kaabaya ee ka jira iyo sidii looga faa'idaysan


lahaa, kuwa caqabadaha noqon kara sidii looga talaabsan kari lahaa iyo


noocyada hoggaaminta iyo nidaamyada xeer dejinta iyo qaababka go'aan


gaaridda (Decision Making Process).

